JABATAN PERDANA MENTERI
JABATAN PERKHIDMATAN AWAM

SIARAN MEDIA

PSYCON 2026 PERKASA PERANAN PEGAWAI PSIKOLOGI, PACU
ORGANISASI BERDAYA TAHAN

KUALA LUMPUR, 21 SEPTEMBER 2026 — Persidangan Pegawai Psikologi
Perkhidmatan Awam Tahun 2026 (PSYCON 2026) menghimpunkan lebih 500
peserta daripada kementerian, jabatan dan agensi kerajaan bagi
memperkukuh keupayaan profesion psikologi dalam mendepani perubahan
persekitaran kerja dan cabaran psikososial yang semakin kompleks.

Bertemakan “Psikologi Memperkasa Insan, Mencorak Masa Hadapan”,
persidangan selama dua hari di Institut Tadbiran Awam Negara (INTAN), Bukit
Kiara itu dirasmikan oleh YBhg. Datuk Dr. Mohd Bakhari bin Ismail,
Timbalan Ketua Pengarah Perkhidmatan Awam (Pembangunan).

Penganjuran PSYCON 2026 hadir ketika landskap perkhidmatan psikologi
sektor awam turut berubah susulan pelaksanaan Sistem Saraan Perkhidmatan
Awam (SSPA), termasuk pengintegrasian jawatan Pegawai Psikologi di
Kementerian Kesihatan Malaysia ke dalam Skim Perkhidmatan Gunasama
Persekutuan di bawah satu Ketua Perkhidmatan mulai 1 Disember 2024.
Penyatuan ini membuka ruang kepada penempatan, pertukaran silang dan
mobilisasi kepakaran yang lebih anjal merentas kementerian, jabatan dan
agensi.

Perubahan tersebut menuntut Pegawai Psikologi memiliki keupayaan yang
lebih menyeluruh dalam penilaian, intervensi, kaunseling, pengurusan kes dan
pengendalian krisis, di samping memperkukuh amalan berasaskan bukti, etika
profesional serta keseragaman standard perkhidmatan.

Sehubungan itu, PSYCON 2026 memberi ruang kepada Pegawai Psikologi
untuk meneliti isu pelaksanaan, menyelaras keutamaan dan membentuk
pendekatan bersama melalui sesi praresolusi serta libat urus bersama Ketua
Profesion Pegawai Psikologi. Perbincangan turut memberi tumpuan kepada
daya tahan psikologi dalam situasi ketidaktentuan, peluang, risiko dan etika
penggunaan kecerdasan buatan dalam amalan psikologi serta perkongsian
pengalaman pengamal daripada bidang kesihatan, perundangan, koreksional,
kebajikan masyarakat dan pendidikan.

Selain pembangunan kompetensi, PSYCON 2026 turut meneruskan
Anugerah Citra Psikologi sebagai pengiktirafan terhadap kecemerlangan
dalam penulisan, inovasi dan pelaksanaan intervensi. Poster Psikologi dan
Inovasi Psikologi turut menyediakan ruang untuk mengetengahkan amalan
serta penyelesaian yang berpotensi diperluas dalam sektor awam.

Melalui keseluruhan pengisian PSYCON 2026, JPA terus membangunkan
komuniti Pegawai Psikologi yang lebih bersedia, bersepadu dan responsif
terhadap perubahan keperluan perkhidmatan. Usaha ini penting dalam
memastikan sokongan psikologi yang berkualiti dapat diberikan kepada
pegawai awam, memperkukuh daya tahan organisasi serta menyumbang
kepada penyampaian perkhidmatan yang lebih berkesan kepada rakyat.

